
impaired children, as well as the relevant normative legal documents. It outlines the educational conditions created 
for these children and the priority tasks in national legislation regarding the development of their speech and 
communication skills. The educational processes in special schools and the principles of inclusive education are 
also highlighted. 

YANGI OʻZBEKISTONDA KOʻZI OJIZ VA ZAIF KOʻRUVCHI BOLALAR TA’LIM 

Annotatsiya. Ushbu maqolada koʻzi ojiz va zaif koʻruvchi bolalar taʼlim olishing konstitutsiyaviy-huquqiy asoslari, 
amaldagi normativ-huquqiy hujjatlarda koʻzi ojiz va zaif koʻruvchi bolalar taʼlim olishi uchun yaratilgan shart-
sharoitlar haqida maʼlumot beriladi.  Maxsus maktablarda taʼlim oluvchi koʻzi ojiz va zaif koʻruvchi bolalarning 
taʼlim jarayonlarida muloqot va nutqni takmillashtirish boʻyicha milliy qonunchilik hujjatlarida belgilangan 
ustuvor vazifalar haqida atroflicha muhokama qilingan. 

Kalit soʻzlar: koʻzi ojiz bolalar, zaif koʻruvchi bolalar, inklyuziv taʼlim va tarbiya, Eksternat tartibidagi taʼlim, 
maktab-internat, maxsus maktab. 

Kirish. Ijtimoiy, siyosiy, iqtisodiy, madaniy hayotga oid chuqur oʼzgarishlar kundalik 

turmushimizga shiddat bilan kirib kelmoqda. Shu bilan birga, jamiyatimizda yuz berayotgan 

ijtimoiy, iqtisodiy oʻzgarish jismoniy va ruhiy nuqsonga ega boʻlgan bolalarning koʻpayishiga 

ham sabab boʼladi. Umumjahon sogʻliqni ekologik saqlash tashkiloti maʼlumotlari dunyoda 

bunday kishilar soni 13%ga yaqinligidan dalolat beradi. Shundan 3% intellektida kamchiligi 

boʻlgan bolalar, 10% turli ruhiy va jism oniy nuqsonga ega bolalardir.[1] 

Oʻzbekiston Respublikasining yangi tahrirdagi Konstitutsiyaga muvofiq taʼlim olish 

huquqi har kim uchun kafolatlandi, shuningdek taʼlim tashkilotlarida alohida taʼlim 

ehtiyojlariga ega boʻlgan bolalar uchun inklyuziv taʼlim va tarbiya taʼminlanishi bosh qomusimiz 

darajasida mustahkamlab qoʻyilgan[2]. “Maktabgacha taʼlim va tarbiya toʻgʻrisida”gi 

Oʻzbekiston Respublikasi Qonuniga koʻra rivojlanishida jismoniy yoki ruhiy nuqsonlari boʻlgan 

bolalar uchun koʻp tarmoqli ixtisoslashtirilgan, inklyuziv guruhlarga ega yoki qoʻshma turdagi 

maktabgacha taʼlim tashkilotlarida bolalarga taʼlim va tarbiya, ularni intellektual, maʼnaviy-

axloqiy, etik, estetik va jismoniy jihatdan rivojlantirish, shuningdek bolalarni umumiy oʻrta 

taʼlimga tayyorlash jarayonidir[3]. Oʻzbekiston Respublikasining “Taʼlim toʻgʻrisida”gi Qonunida 

inklyuziv taʼlim alohida taʼlim ehtiyojlari va individual imkoniyatlarning xilma-xilligini hisobga 

olgan holda barcha taʼlim oluvchilar uchun taʼlim tashkilotlarida taʼlim olishga boʻlgan teng 

imkoniyatlarni taʼminlashga qaratilgan. Jismoniy, aqliy, sensor (sezgi) yoki ruhiy nuqsonlari 

boʻlgan bolalar (shaxslar) uchun taʼlim tashkilotlarida inklyuziv taʼlim tashkil etiladi[4]. 

Inklyuziv taʼlimni tashkil etish tartibi Oʻzbekiston Respublikasi Vazirlar Mahkamasi tomonidan 

belgilandi. Jismoniy yoki psixik rivojlanishida nuqsoni boʻlgan, alohida sharoitlarda yoxud uzoq 

muddat davolanishga muhtoj boʻlgan bolalarning taʼlim olishlari quyidagi shakllarda amalga 

oshiriladi: 

• jismoniy yoki psixik rivojlanishida nuqsoni boʻlgan bolalar uchun ixtisoslashtirilgan 

maktabda (maktab-internatda); 

• sanatoriy turidagi ixtisoslashtirilgan maktab-internatda; 

• inklyuziv (uygʻunlashgan) sharoitda yashash joylaridagi umumiy oʻrta taʼlim 

maktablarida; 

• uyda yakka tartibda; 

• davolash-profilaktika muassasalarida statsionar sharoitda. 

Adabiyotlar tahlili va metodologiya. Soʻnggi yillarda mamlakatimizda “Inson qadri 

uchun” tamoyili asosida nogironligi boʻlgan shaxslarni qoʻllab-quvvatlash tizimini yanada 

takomillashtirish, xususan koʻzi ojiz va koʻrishda nuqsoni boʻlgan bolalarning jamiyatdagi 

oʻrnini mustahkamlash yuzasidan zarur chora-tadbirlar amalga oshirilmoqda. Shuningdek 

mazkur yoʻnalishdagi islohotlarning izchilligi va tizimliligini taʼminlash, koʻzi ojiz va zaif 

koʻruvchi bolalarning taʼlim olishi uchun yaratilgan shart-sharoitlarni yanada yaxshilash, 

ularning jamiyatga moslashuviga koʻmaklashish hamda qoʻllab-quvvatlash boʻyicha ishlarni 

yangi bosqichga olib chiqish maqsadida Oʻzbekiston Respublikasi Prezidenti Sh.Mirziyoyev 

2022-yil 18-aprelda “Koʻzi ojiz va zaif koʻruvchi bolalar uchun ixtisoslashtirilgan maktab-

internatlarda taʼlim berish sifatini oshirish hamda ular faoliyatini yanada takomillashtirish 

chora-tadbirlari toʻgʻrisida” qarorini imzoladi[5], mazkur qarorga muvofiq 2022/2023 oʻquv 

yilidan boshlab 1-sinfga qabul qilinadigan oʻquvchilarga ajratiladigan “Prezident sovgʻasi” 

tarkibiga koʻzi ojiz va zaif koʻruvchi bolalar uchun maxsus oʻquv qurollari va toʻplamlarni 

kiritish. Maktab-internatlarning 1-sinfiga chiqadigan oʻquvchilarga taqdim etiladigan 

“Prezident sovgʻasi” tarkibiga pribor, grifel ruchka, relyefli chizgʻichlar kiritildi.  Ichki ishlar 

vazirligi hamda Xalq taʼlimi vazirligi tasarrufidagi  koʻzi ojiz va zaif koʻruvchi bolalar uchun 

ixtisoslashtirilgan maktab-internatlarni Ichki ishlar vazirligiga biriktirildi hamda ularni “Nurli 

maskan” ixtisoslashtirilgan maktab-internatlari deb nomlandi.  

Ichki ishlar vazirligi “Nurli maskan” maktablari masʼullar biriktirilgan holda quyidagi 

vazifalar belgilandi.  

- sifatli taʼlim va tarbiya berishga, ularning maishiy sharoitlarini yaxshilashga, 

shuningdek, oʻquvchilarning boʻsh vaqtini mazmunli tashkil etish hamda intellektual, jismoniy 

va ijodiy qobiliyatlarini rivojlantirishga; 

- oʻquvchilarning jismoniy imkoniyatidan kelib chiqqan holda, ularni sogʻlom, maʼnan 

yetuk inson qilib tarbiyalashga hamda dunyoqarashini shakllantirish, sport turlariga qiziqtirish 

va jalb etishga; 

- oʻquvchilarning vatanparvarlik tuygʻularini shakllantiruvchi madaniy-maʼrifiy 

tadbirlarni tashkil etishga doimiy ravishda koʻmaklashadi. 

Muhokama. 2022/2023 oʻquv yilidan koʻzi ojiz va koʻrishda nuqsoni boʻlgan bolalarning 

taʼlim olishlari uchun quyidagi sharoitlar yaratildi.  

- “Nurli maskan” maktablarining Brayl yozuvidagi darsliklar va oʻquv qoʻllanmalar, 

badiiy hamda bolalar uchun moʻljallangan adabiyotlar, turli ixtisoslik va yoʻnalishlardagi bosma 

va audiokitoblarga boʻlgan ehtiyoji har olti oyda oʻrganiladi va shu asosda adabiyotlar roʻyxati 

shakllantirib boriladi. 

- koʻzi ojiz va zaif koʻruvchi bolalar uchun belgilangan viloyat va respublika fan 

olimpiadalari bitiruvchi sinflar oʻquvchilari uchun alohida tashkil etiladi; 

- “Nurli maskan” maktablari oʻquvchilari uchun axborot texnologiyalari, xorijiy tillar, 

kasb-hunar va tadbirkorlikni oʻrgatish boʻyicha oʻquv kurslari tashkil etiladi. 

- oliy taʼlim muassasalarining tegishli ixtisoslik va yoʻnalishlari boʻyicha Brayl alifbosi 

asosidagi adabiyotlarni chop etish tizimi yoʻlga qoʻyiladi; 

- koʻzi ojiz va zaif koʻruvchilar uchun darsliklar va oʻquv-metodik majmualar chop 

etuvchi nashriyot-matbaa korxonalari bilan deklaratsiya qilingan narxlar asosida belgilangan 

tartibda shartnomalar tuzishga ruxsat beriladi. 

- 2022-yil yakuniga qadar inklyuziv taʼlim tizimi joriy qilingan taʼlim muassasalarida 

koʻzi ojiz va zaif koʻruvchi bolalar uchun zarur shart-sharoitlarni yaratsin, shu jumladan ularni 

relyef yoʻlakchalar, Brayl alifbosi asosidagi adabiyotlar hamda maxsus eshitish moslamalari 

bilan taʼminlasin; 

- har yili kamida ikki marotaba inklyuziv taʼlim tizimi joriy qilingan taʼlim 

muassasalarining rahbar va pedagog kadrlari uchun koʻzi ojiz va zaif koʻruvchi bolalarga taʼlim 

berish boʻyicha malaka oshirish kurslarini tashkil etsin; 

inklyuziv taʼlim tizimi joriy qilingan taʼlim muassasalarida koʻzi ojiz va zaif koʻruvchi 

bolalarning yaqin qarindoshlariga ular bilan birga darslarda qatnashish imkoniyatlarini 

yaratsin. 

- 2022/2023 oʻquv yilidan boshlab koʻzi ojiz va zaif koʻruvchi bolalar hamda tayanch 

harakat aʼzolari shikastlangan bolalarning ixtisoslashtirilgan maktab-internatlarda paralimpiya 

sport turlari (dzyudo, futbol, yengil atletika) bilan mukammal shugʻullanishi uchun sport 

guruhlarini tashkil qilsin va ushbu maktablarga oʻquvchilarning sport turlariga qiziqishidan 

kelib chiqib, malakali trenerlar jalb qilinishini taʼminlasin. 

- “Nurli maskan” ixtisoslashtirilgan maktab-internatlarining shart-sharoitlarini 

bosqichma-bosqich yaxshilash boʻyicha “Yoʻl xaritasi”  tasdiqlandi.  

“Yoʻl xaritasi” bilan bir qancha vazifalar belgilab berildi.  

- Maktab-internatlar, shuningdek, boshqa taʼlim muassasalarida QR-kodlar yordamida 

adabiyotlarning audio shakllarini yuklab olish imkoniyatini yaratish. 

- Maktab-internatlarda paralimpiya sport turlari boʻyicha toʻgaraklar faoliyatini yoʻlga 

qoʻyish. Maktab-internatlardagi oʻquvchilarning qiziqishini inobatga olgan holda, ularning 

paralimpiya sport turlari (dzyudo, futbol, yengil atletika) bilan mukammal shugʻullanishi uchun 

sport guruhlarini tashkil qilish va ushbu maktablarga oʻquvchilarning sport turlariga 

qiziqishidan kelib chiqib, malakali trenerlar jalb qilinishini taʼminlash. 

- Oʻquvchilarning boʻsh vaqtlarini mazmunli tashkil etish va ularni kasb-hunarga 

oʻrgatish maqsadida maktab-internatlar qoshida oʻquvchilar imkoniyatini inobatga olgan holda, 

oʻquv ustaxonalarini (gilam toʻqish, naqsh, yogʻoch oʻymakorligi, duradgorlik va boshqalar) 

tashkil etish.  

- Maktab-internatlarni bitirgan va bugungi kunda mehnatga layoqatli boʻla turib, 

bandligi taʼminlanmagan koʻzi ojiz va zaif koʻruvchi fuqarolar bandligini taʼminlash choralarini 

koʻrish. 

- Maktab-internatlarni parta, stol-stul, musiqa asboblari, maxsus kompyuterlar, 

tiflotexnika, lingafon uskunalari, laboratoriya jihozlari, boʻrtma xaritalar, maxsus rasm 

priborlari va kitob javonlari bilan taʼminlash. 

Natijalar. Oʻzbekiston Respublikasi Prezidentining 2023-yil 27-fevraldagi  “Nogironligi 

boʻlgan shaxslarni qoʻllab-quvvatlash tizimini takomillashtirishga doir qoʻshimcha chora-

tadbirlar toʻgʻrisida”gi  PQ-74-son qarori[6] bilan Oliy taʼlim, fan va innovatsiyalar vazirligiga 

2023/2024 oʻquv yiliga qabul jarayonidan boshlab qabul tartibi, test sinovlari toʻgʻrisida 

abituriyentlarga maʼlumot berish uchun tayyorlanadigan materiallar nogironligi boʻlgan 

shaxslar uchun qulay formatda boʻlishi, jumladan videoroliklar surdotarjima yoki subtitrlar 

bilan namoyish etilishini taʼminlash, taʼlim olayotgan nogironligi boʻlgan talabalarga taʼlim 

jarayonida koʻmaklashish uchun nogironligi boʻlgan shaxsning oila aʼzosi yoki boshqa 

shaxslarga oliy taʼlim muassasasida nogironligi boʻlgan shaxsning yonida birga boʻlishi uchun 

sharoit yaratish choralarini koʻrish vazifalari yuklatildi.  Mazkur qaror bilan belgilandiki 

2023/2024 oʻquv yilidan boshlab “Maxsus pedagogika, defektologiya” magistratura 

mutaxassisliklari boʻyicha davlat oliy taʼlim muassasalariga qabul toʻliq davlat granti asosida 

amalga oshiriladigan boʻldi. 

Oʻzbekiston Respublikasining Nogironligi boʻlgan shaxslarning huquqlari toʻgʻrisidagi 

Qonunga 38-moddasida Nogironligi boʻlgan shaxslar barcha darajalardagi taʼlim tashkilotlarida 

taʼlim olish va oʻz qobiliyatini yanada toʻliqroq rivojlantirish uchun butun umri davomida taʼlim 

olish hamda jamiyat va davlat hayotida ishtirok etish huquqiga egaligi. Davlat nogironligi 

boʻlgan shaxslarning inklyuziv taʼlimini rivojlantirishni, ularning taʼlim olishi va kasbiy 

tayyorgarlikdan, qayta tayyorlashdan va malaka oshirishdan oʻtishi uchun zarur shart-

sharoitlar yaratilishini kafolatlashi belgilab qoʻyilgan.[7] 

Xulosa. Yuqoridagilardan kelib chiqib xulosa qiladigan boʻlsa, koʻzi ojiz va zaif koʻruvchi 

bolalar taʼlim olishlari uchun soʻnggi yillarda milliy qonunchilik tizimida sezilarli oʻzgarishlar 

qabul qilindi, shuningdek  2020-yilda qabul qilingan Nogironligi boʻlgan shaxslarning huquqlari 

toʻgʻrisidagi Qonun, Oʻzbekiston Respublikasi Prezidentining sohani takmillashtirish va shart 

sharoitlarini yaxshilash maqsadida bir qator farmon va qarorlari qabul qilindi. Shuningdek 

amaldagi normativ huquq hujjatlarga tegishli oʻzgartish va qoʻshimchalar kiritildi. 

